
Evâil-i Halinde Fakir iken Ticaret ve Zira'ate İkdâm ile Âmid Şehrinin 
E’âzim-i Ağniyâsından Olan Sâhib-i Cami: 

 MELİK AHMET PAŞA1 
 

Hazırlayan:  
             Aziz AŞAN 

                                                                                              Mardin Artuklu Üniversitesi 
 

 
 Âmid şehrinde kıymettar kâşi ve çinilerle müzeyyen (cevâmi-i şerîfe) meyanında 
sanayi-i nefise-i mimarîye nokta-i nazarından hâiz-i hüner ve marifet bir cami-i şerîf 
mevcuttur. 
 Fevkânı bir şekl-i bedî’de inşâ olunan bu cami-i şerîfin hüsn-ü tertibât ve tezbinât-ı 
menâzır-ı hariciyesinden başka dahilî menkûşât ve güzide kâşilerle tezbinâtı câlib-i nazar-ı 
dikkattir. 
 Minaresi ak taştan ve gayet yüksek ve zarîf olmakla beraber mimar-ı muktediri 
minare-i bilind mezkûru iki tarîkli inşâ ederek bir sanat-ı mucizekâri-i diğer ibrâz ve irâ'e 
eylemiştir. 
 Elân Melik Ahmet Paşa cami-i şerîfi diye mezkûr olduğu gibi yine bu namla ve bu 
zata ait bir de hamam-ı latîf vardır. 
 Gariptir ki bu asâr-ı hayriye memleketimiz ahalisinden bu zat-ı hamiyetmendin 
olduğu halde hüviyet-i zatiyesi unutulup gitmiştir. 
 Hatta 1286 senesinde birinci defa olarak Diyarbekir’de neşr olunan salnamede âlde 
1288 – 1289 – 1301 – 1318 – 1319 – 1321 senelerinde çıkan Diyarbekir salnamelerinin 
cümlesinde valilerin esâmisi hâvî cüdûllerde bu cami-i şerîfin 1048’den 1056 senesine 
kadar üç defa Diyarbekir valisi ve ba'de sadrazam olan Abaza Silahtar Melik Ahmet Paşa 
namına gösterilmiştir. 
 Hâlbuki onun Diyarbekir valiliğinden bir asır mukaddem Âmid şehrinde tevellüd 
eden diğer Melik Ahmet Paşa tarafından binâ olunmuş ve Diyarbekir valiliğinde 
bulunmamıştır. Binaenaleyh Âmid ahalisinden yetişen ve mefâhir-i millîyeden böyle asâr-ı 
celîle inşâ ve ibdâ'ına muvaffak olan müşarünileyh Melik Ahmet Paşay-ı Âmidî hakkında 
vâkıf olabildiğimiz izâhâtın itasına mübâderet eyleriz. 
 Müşarünileyh Melik Ahmet Paşa 935 hududunda Âmid şehrinde doğmuştur. 
 Pederi hanedan-ı memleketten idi. Evâhir-i hayatında fakir düştü vefatında 
mahdumuna Peyas2 karyesi civarında ancak bir nısf-ı tarla bıraktı. 

                                                
1 Ali Emirî-i Âmidî, Âmid-i Sevdâ Mecmuası, Matba'a-i Âmidî, 7 Mayıs 1325, S. 6, s. 81-88. 
2 Peyas:  Âmid şehrine bir saat miktarı mesafede bir karye ismidir. Muzanna-i kirâmdan ve muhakkikînden allâme 
Ömerü’l-Peyasî hazretleri bu karyede zühûr etmiştir. Müfti-i Âmid tacü’l-mukakkikîn Câmidîzâde Ömer Efendi’den 
tahsil-i kemalât eylemiş idi. Tefsir-i şerîf-i Beydavî’ye ta'lîkatı ve Siracîye’ye şerh-i nefîsi ve sâir te'lifât-ı muteberesi 
vardır. Vefatı 1213 senesinde Âmid şehrindedir. Peyas, esmâ-i müşterekeden olup Adana vilayeti dâhilinde bu nam ile bir 
mahal vardır ki bizim Mevlana Ömerü’l-Peyasî el-Âmidî ile muasır olan füdelâ-i kiramdan el-hac Muhammed bin 
Muhammed el-Peyasî de Adana vilayeti Peyasına mensup ve Amasya’da müderris-i meşhûr idi. Bilâd-ı mağribde dahi bir 
medine ismidir ki şair Müflik Ebü’l-Abbas Ahmet bin Yusuf buradan zühûr etmiştir. 

 Bu tarlanın nısfı da akrabasından Alâeddin Bey’in idi. Alâeddin Bey, Ahmet 
Bey’den on yaş kadar büyük ve müteehhil ve evlat sahibi idi. 
 Alâeddin Bey vefa-kerim, insaniyetli bir zat idi. Ahmet Bey ise Alâeddin Bey kadar 
ve belki daha ziyade hamiyetli, insaniyetli olmakla beraber pederinin vefatında on yedi on 
sekiz yaşında olup hüsn ve cemalde mâ hazâ beşerün sırrına mahzar hoş huy ve melik 
munazzar bir civan idi. Ahlak-ı âliyesine mükâfat olarak ahâli-i memleket, sair Ahmet 
ismiyle müsemma olanlardan tefrîk için Melik Ahmet Paşa ünvanıyla tebcîl ederlerdi. 
Nerde ehl-i kemâl işitirse şem’a-i mülâzemetinin pervanesi; nerde bir âlim, irfan-aşina 
haber alırsa mülazim-i hizmet kâşanesi idi. Hüsn-ü ahlak ve terbiyesiyle meslek-i 
merdanesinden ileride büyük adam olacağını erbâb-ı basîret keşf ve istidlâl eylemekte idi. 
Alâeddin Bey otuz, Melik Ahmet Bey de yirmi yaşlarında oldukları halde Peyas karyesi 
civarındaki tarlalarında idrâk eden ekinlerini biçip savurmuşlar. Mu’şir gelip öşr-ü 
şer'iyesini almak üzere intizâr eylemkte bulunmuşlar, akşama kadar mu’şir gelmediğinden 
gece münâvebe ile harmanlarını beklemeye mecbur olmuşlar idi. Tarlaları birkaç 
dönümden ibaret ise de o sene nâfi' yağmurlar yağdığından mahsulleri bereketli idi. 
 Evvela nöbet beklemekte olan Alâeddin Bey gök kubbesini yaldızlayan mehtaba 
karşı buğday harmanına bakarak kendi kendine ben teehhül ettim evlat ve ayal sahibi 
oldum. Dünyadan kâmimi aldım fakat şerîkim Ahmet Bey henüz bekârdır teehhül etmek 
için paraya muhtaçtır kendine alenen mu'âvenet etsem alicenaplığı hasebiyle kabul etmez. 
Bari bu gece gizlice bir mu'âvenette bulunayım diyerek hemen çuvalı kaptığı gibi kendi 
hissesinin nısfından ziyadesini Ahmet Bey’in harmanı üstüne nakl ve ilave eyledi. Yoruldu 
kan tere battı, bîtab düştü. Nısfü’l-leyl olduğundan nöbet beklemek için Melik Ahmet 
Bey’i uyandırdı, kendisi yattı. Melik Ahmet Bey kendi kendine:  
 Şerikim Alâeddin Bey müteehhildir evlat ve 'ayal sahibidir. Oğullarını mektebe 
gönderecek, kızlarını ta'lim ve terbiye edip evlendirecek birçok masrafa muhtaçtır. 
 Ben ise yek at, yek mızrağım fakat alenen muavenet etsem 'alicenaptır kabul etmez 
bari nihanîce bir muavanette bulunayım diyerek hemen kileyi kaptığı gibi kendi hissesinin 
nısfından ziyadesini şerîkinin harmanı üstene nakl ve damm eder. 
 İşte o gece idi ki bu iki zat selîmü’l-kalb üstüne rahmet kapıları açılmış Peyas’a 
pirince giderken cevâhir tarlalarına vâsıl olmuşlardı. Orası tarla değil bir tecelligâh-ı 
manevî-i rabbanî ve tûr-i sina-i nuranî halini almış idi. 
 Kendileri alelade bir iş görmüş ve belki de cami'-i kemalât olan insanlık icap 
alelalene karşı hiçbir iş görmemiş kıyasıyla yekdiğerine karşı ettikleri şu hizmeti 
hatırlarında bile tutmaksızın unutmuşlar idi. 
 Lakin (İnnî a’lemu mâ lâ ta'lemûn) serîr-i münezzehinde saltanat-efrûz-i kutsiyet 
olan cenâb-ı erhamü’r-râhîm hiç unutur mu? İşte o geceden itibarendi ki gerek Alâeddin 
Bey gerek Ahmet Bey ellerini toprağa atsalar ellerine aldıkları toprak güya ki altın olurdu. 
 Pek az bir müddet içinde ol kadar servet ve sâmâna mâlik oldular ki muhayyer-i 
'ukûl bir raddeyi buldu.  
                                                                                                                                              
 Yakut Hamevî "el-Müşteriku ve’l-Mütelifu" ünvanlı kitabında teşdid-i ba ile (Peyas) dabt ediyor ise de kamusta 
bizim telaffuzumuza muvâfık olarak Peyas, sehab vezninde mukayyettir. 
 Fakat şimdi gerek Âmid civarında gerek Adana dâhilinde bulunanların ikisinde dahi ba-ı Arabî bay-ı Farisî’ye 
tahvil olunup Peyas denilmektedir "el-Mecmu’ fi’l-Meşhûd ve’l-Mesmu’" gibi bazı kitaplarda bizim Peyas’ın Payas 
şeklinde dahi yazılmakta olduğu görülmüştür. 

 Şu hüsn-ü niyetlerine mükâfâten cenab-ı hak her ikisinin zahirelerine feyz ve 
bereket, canlarına sıhhat ihsan eyledi 
 İşte Melik Ahmet Bey, hâiz olduğu şu hüsn-ü niyetle beraber hayrât ve hasenâta da 
mâil olduğundan Âmid şehri derûnunda Rum Kapısı civarında el-hâle hâzihi tesürrü’n-
nazirin siğâr ve kibâr ve şehrimizin nefâis-i âsâr ve bedâyi'-i kıymettarından olan cami-i 
nur lâmi’in ve hamamın bâni-i 'âli-i sâhibü’l-hayrâtı oldu. 
 Alâeddin Bey’le Melik Ahmet Bey’in ziraatları terakki ettikçe etmiştir. Birlikte 
âlem-i ticarete de sülûk ederek herkesin kendilerine olan emniyet ve i'timadına karşı 
fevkalade kabiliyet ve isti'dât gösterip ölünceye kadar müşâreketten ayrılmadılar. 
 Zîrde beyân olunacağı üzere evâhir-i ömürlerinde mertebe-i 'âliye-i şehâdete dahi 
birlikte vâsıl olmuşlardır. 
 Âmid şehrinde destegâhlar inşâ ve emti'a-i nefîse-i harîriye vesâire nesc ve i'mâl 
ettirip etrâf ve memâlike ihraç ve îsâl ve Âmid’e mahsus olan harîr şurubunu birinci 
nefâseti hâiz kısmını istihsâl ettirip kasabât ve beledâta ib’as göndermiş ve inhâc eyleyerek 
mensûcât ve mamûlât-ı memleketin terakki ve revacına büyük hizmetler eylediler. 
 Alâeddin Bey’le Melik Ahmet Bey nükûd ve serveti artırdıkça artırmışlar fakat 
bunun bir akçesini elde tutmayıp arazi ve çiftlik almaya sarf eylemişlerdir. 
 Bir derecedeki sâir arazi ve emlak şöyle dursun dünyanın en birinci arazisinden 
olan el-Cezîre muhitinin tarihlerde Cendel kıtası namıyla yâd olunan Habur nehri 
kenarında vaki' 'umûm tarlaları ve çiftlikleri yed-i tasarruflarına geçirmişlerdi. 
 Ahmet Bey bunda dahi tedâbir-i sâibe ve 'âliyesini ibrâz ederek çift hayvanâtı 
olmayanlara öküzler, tohumu bulunmayanlara tohumlar vermiş; pamuk, pirinç, susam gibi 
mahsûlât yetiştirmeye müsait olan mahalleri de mu'ayene ederek her mahsûlâtı yerli yerine 
zer’ ettirmiştir. 
 Toprağın terbiye ve ıslahı çarelerini düşünerek bu bâbda çiftçilere lâzım gelen 
ta'rifât ve mu'avenâtı icrâ eylediğinden ziraat-ı mahalleye fevkalade terakki etti. 
 Mîr-i muhterem ziraate müsait olmayan mahallerde ve orman aralarında vesâir 
kayalık ve pürnallik? yerlerde mukîm olup da fakr û zarûreti hasebiyle ağnâm tedârik 
edemeyenlere yağından, bepağısından, sütü yoğurdundan, bir fey'et-i münasebe ile istifâde 
eylemek şartıyla ğanem ve keçiler i'ta etmiş ve kıraç mahallerde de bağlar yetiştirmeye 
çalışmıştır. 
 Melik Ahmet Bey, kara ve bâdiye ahalisine böyle nakdî ve fennî suretler ile her bir 
mu'avenât ve mu'amelâtı icrâya nasb-ı nefs-i ihtimâm etmesi hasebiyle hem memleketin 
servet ve sâmânı artmış ve hem de beyin servet-i 'azîmesi bir dereceye vâsıl olmuştur ki 
cihanın birinci erbâb-ı yesarından ma'dûd bulunmuş idi. 
 Bey, kerem ve sehada dahi ma’n ve hatmi tahsinhan edecek bir raddede ibrâz-ı 
müessir civanmerdi ederek yetimlere bîkeslere ve halini kimseye arz etmeye alışmayan 
hanedan düşkünlerine ve dul ve sahipsiz kadınlara her mu'âveneti icra eylemiş ve ashâb-ı 
zarûret ve ihtiyacın hiçbir kısım ve ferdinden lütfunu derîğ etmemiş ve ashâb-ı sanayi’ ve 
erbâb-ı kesb ve kâr olup da şedâid-i mudâyakaya giriftar olanlara bir müddet münasebeyle 
sermayeler i'tâ eylemiştir. 

 Melik Ahmet Bey’in müte'addid haneleri olup sünûf-ı eshâb-ı fedâil ve irfân ve 
gürûh-ı seyâhân ve müsafirân vesâir berâyâ ve fakirânın her biri kendilerine mahsus olan 
dairede ikametle mütena’im-i nimet- ferâvân olurlar idi. 
 972 senesinde idi ki Ahmet Bey Âmid şehrinde bir cami-i şerîf inşâ ederek ebkây-ı 
nâm-ı hayr eylemeyi tasavvur eyledi. Ol emirde hala Melik Ahmet Paşa Hamamı diye 
meşhur ve mamur olan hamamı binaya mübâşeret ederek 975 senesinde karîn-i itimâm 
oldu. 
 Şuarây-ı şehr-i Âmid galeyana gelerek birçok kasideler, Türkî, Farisî nefîs tarihler 
inşâd ve takdîm eylediklerinden mîr-i sâhib-i kerem her birini birçok seneler müdâyaka-i 
maliyeden vareste edecek mertebede ihsanlara müstağrik eyledi. 
 Bu bâbta söylenilen bazı tarihler şunlardır 
: 

Ülfetî-i Âmidî 
 

Böyle hamama sezâ böyle mükemmel tarîh 
Oldu nadide şu hamam neziyetü’l-inşâ 

975 
 

Bî’atî-i Âmidî 
 

Dedi tarih ona hâtif semadan 
Behişt âbineli hamam oldu peydâ 

975 
 

Hekimî-i Kazvinî Tilmiz-i Muslihüddin Larî (Farisî) 
Sal-ı tarih benâyiş hatm-i Âmid in nedâ  

Sâhib-i hamam ya rab bâd-ı demsaz bütan 
975 

 
Halîfe-i Hasankeyfî müellif-i kitab-ı Şehr-i Engiz Hûban Âmid 

Dü sükûtuyla bulursun tarîh  
İşte hamam-ı bedî’ oldu binâ 

975 
Humârî-i Âmidî 

 
Geldi bir müjdeci tarîh ile ilân etti 

Gidiniz lâyık tathîr-i beden hamama 
975 

Sinî-i Âmidî 
 

Çıkar ebcetle hesâb-ı tarîh 
Ne münevver ne münakkaş hamam 

975 

Şöhretî-i Âmidî (Defterdar) 
 

Nakş olunsun bâb-ı hamama bu tarîh-i güher 
Cana aram-ı estin ger mâbeye etsin devam 

975 
 

Şühûdî-i Âmidî 
 

Görüp hâtif dedi tarîhin ânın 
Yeri pakize âbı hûb-ı hamam 

975 
 

Tufeylî-i Âmidî (Farisî) 
 

Dü sâkıt keşt tariheş çenin şed 
Hacer lûlûset zemzem mây-ı hamam 

975 
 

Fedâyî-i Âmidî 
Hüsn-ü itmâmına tarîh-i güzîn 
Der isem cennet dünya lâyık 

975 
 Hamamın ikmalini müteakip inşâsını tasavvur ve arzu eylediği cami-i şerîfin 
levâzımını tehiye ve ihdâra başladı. Cami-i şerîfin derûnu muhît olacak mahallerin 
sahiplerini esmân-ı müdâ'afa ile irdâ ederek iştirâ eyledi. 
 Fakat ol esnada Diyarbekir valisi bulunan Sokullu hanedanından Şahin Mustafa 
Paşazâde Behram Paşa meşhûr cami-i şerîfi ile kasr ve hamamını inşâya başlamış ve henüz 
resîde-i ikmâl olmadan Diyarbekir valisi olan amcazâdeleri Sadrazam Mehmet Paşazâde 
Hasan Paşa da Kuyumcu Usta Ahmet Çelebi’nin tercüme-i hâlinde mürûr eylediği üzere 
ebniye-i cesîmeyi inşâya şürû' eylemiş olduğundan Melik Ahmet Bey istihdâar-ı levâzım 
ile iktifâ ederek tasavvur eylediği cami-i şerîfin inşâsına şürû' eylemeyi şu emâkin-i 
cesîmenin ikmâline ta'lik eylemekte idi. 
 Hasan Paşa ebniyesinin ikmâlini müte'âkib İran muhârebesi zühûra gelmiş, Melik 
Ahmet Bey bu sırada birçok maliye ve mülkiye işlerinde istihdâm olunarak devlet ve 
hükümetin her hususta mahzar-ı nazar-ı takdîr ve tahsîni olmuştur. 
 Melik Ahmet Bey, kitâbet mu'âmelâtında vesâir ümûr ve hususânda istihdâm 
eylediği zatlar da ashâb-ı iktidâr ve kemalâttan ve hüsn-ü hat ve hüsn-ü hâl erbâbından 
idiler.  
 Hatta fâdıl, kâmil, şâir, mâhir İsmail Fedaî Bey dahi bu cümleden idi ki yed-i 
fakîrde mevcut bulunan ve o zamanın edebiyat ve âsârı hakkında misli nâbûd olan bir 
mecmua-i kebîre ve nefîsenin birçok kısmı bu zatın hatt-ı latifi ile merîn ve müveşşeh 

bulunmuş ve birkaç mahallinde ketebe vad' eylemiştir ki birisi aynı şu ibaredir: "Ketebehu 
hakîrü’l-fakîr Fedayî der Âmidü’l-mahrûsa sene 989, Za'îm-i merdim-i Melik Ahmet Bey". 
 Bu esnada Âmid defterdarlığına Lalezarzâde Mehmet Çelebi tayin olunmuş ve bu 
zat erbâb-ı irfân ve zekâdan olduğundan şuarâ tarafından hakkında birçok tarihler 
söylenmiş idi. 
 Defterdar Lalezar zâdenin gelip Melik Ahmet Bey’e misafir olması ve hakkında 
ifrât surette ri'âyet ve hürmet icrâ eylemesi hasebiyle hüsn-ü amizeşleri uhuvvet derecesine 
varmış ve umûm vilayet varidâtını iltizâm eylemeye başlamıştır. İşte Melik Ahmet Bey’in 
bir hatası var ise Sokullu Mehmet Paşa gibi ahvâl-ı âleme vâkıf bir vezir-i zîşanın habigâh-
ı ebedisine çekildikten sonra cesîm iltizâm işlerine karışması idi. 
 Bu sırada temâdî edip gitmekte bulunan İran muhârebâtı sebebiyle Melik Ahmet 
Bey mübâya’ât ve sevkiyât işine de karışarak büyük hizmetler etmiştir.  
 992’de sadrazam olup serdar-ı zafer şi'âr tayin olunan Özdemirzâde Osman 
Paşa’nın zaten on üç sene evvelki Diyarbekir valiliğinden beri Melik Ahmet Bey ile 
meyânelerinde mu'âmele-i hukûk-nevâzı mevcut bulunmuş olduğundan bu kere Paşa’nın 
yeniden yeniye teveccühüne mazhar olmuş ve sevkiyât ve nakliyât ve mübaya’ât 
husûslarında fevkalade iltizâm-ı himmet ve ibrâz-ı hamiyet eylemiş olmakla bir sene sonra 
yani 993 tarihinde Tebriz şehr-i şehîri Osman Paşay-ı zafer-şi'ar tarafından feth olunduğu 
sırada Melik Ahmet Bey’e Beylerbeyi rütbe-i refî'ası ihsân ve Musul vilayeti valiliğine 
tayin olundu. 
 Melik Ahmet Paşa 995 tarihine kadar Musul vilayeti valiliğinde îfây-ı hüsn-ü 
hizmet ve sene-i mezkûre şevvalında infisâı vükû' bularak Âmid şehrine 'avdet eyledi. 
Selanikî Mustafa Efendi, tarîh-i muteberinde sene-i mezkûrenin evâhir-i şevval 
vükû'ânında Melik Ahmet Paşa’nın Musul valiliğinde vuku-i infisâlini ve yerine meşhûr 
Canpolatzâde’nin tayin olunduğunu şu suretle yazıyor; fakat esbâb-ı infisâlini tasrîh 
etmiyor. 
 "Musul Beylerbeyi Melik Ahmet Paşa azl olup Kilis sancağıyla ma’an mutasarrıf 
olmak üzere Canpolat Beyzâde Hüseyin Bey’e Musul Beylerbeyliği verildi". Melik Ahmet 
Paşa memleketine 'avdetine müteakip zaten arsası ve her bir levâzımı mihyâ olan cami-i 
şerîfin inşâsına şer’ eyledi. 
 Erbâb-ı fenn mîkât vasıtasıyla semt-i kıbleyi güzelce tayin ettirdikten sonra 
taksimâtı, bi’l-icrâ zebh-i karâbîn ederek ğur-i zemine varınca temelleri indirmiş ve 'ale’l-
usûl bazı nükûd-ı mütenevvi'ay-ı asrîye kurulduktan sonra temel taşı atılmıştır. 
 Amele ve üstâdlar her gün 'ale’s-sabah evvelce binâ buyurdukları hamama giderek 
mecânen güsul eder ve ondan sonra pak ve tâhir olarak cami-i şerîfin ameliyatına 
mübâşeret ederlerdi. 
 Teraşide ve rasîn ve mükemmel taşlarla pek müstahkem bir surette inşaata devam 
edilerek cami-i şerîf o cesâmet ve irtifâ’ıyla beraber kurşunlu ve kubbeli ve pek latîf ve 
fevkânı olarak binâ ve minaresi ak taşlan gayet yüksek ve zarîf olduğu halde iki tarîkli inşâ 
ve zeminden yukarıya çıkan dört köşeli temel kâimesi bazı kabartmalı sanatlarla ve araları 
çinilerle tezyîn ve her köşesine dûdemân-ı bektaşîyeye ait bazı işaret hakk ve nakş 
olunmuş ve ondan yukarısı tazreve-i i'lâsına kadar müdevvirü’ş-şekil olarak sergüşîde-i 
'alem bâlâ edildiği gibi çeşme ve fevârelerinin âb-ı latîfi ayrıca bir mecrâ ile hâric-i 

şehirden Hamravât suyundan nakl ve icrâ kılınmıştır. Paşay-ı sâhibü’l-hayr cami-i şerîfin 
böyle mükemmel surette i'mâr ve inşâsına ne kadar büyük himmet sarf etmişse müzeyyen 
çini ve kıymettar kâşiler tedarikine de o nisbette büyük himmetler sarf ederek mihrâb ve 
mimberini mülevven ve mücellâ bir surette tezyîn ve derûn-i cami-i şerîfin etrâf-ı erba'ası 
ve hatta mürebba’ü’ş-şekil olan kâimelerini bile kemerlerine vesâir mahallerini tasakkuf ve 
revaka varıncaya kadar serapa o kıymettar kâşi ve müzeyyen çinilerle tersî’ ve telmî’ 
eylemesine mebni cami-i şerîfe girenler reşk-endâz bedâyi'-i çin olan o nükûş-i rengârengi 
ve o âsâr-ı bedi'ayı görünce hayran kalarak hakkıyla icrây-ı setayişinde izhâr-ı 'acz 
ederlerdi. 
 Eimme ve hutebâ ve müezzinler cüz'hânlar ve müderrisler ve müfessir ve 
muhaddisler tayin ve her birine birer yevm ve vakt-ı mu'ayyen tahsis eyledi. Evkât-ı 
hamsede cehrî ve sırrî namazların imamlarını başka başka olarak tayin eylediği sırada cehrî 
namaza ait imamları esvât-ı latîfe erbâbından intihâb etti. 
 Dekâkîn ve 'akarât ve büyût-i kesîre vakfederek şe’âl, farrâş, kennâs, na'thân, 
bevvâb gibi hademe ve müsârifini ma’a ziyâde temin eyledikten başka musluklarından yaz 
mevsiminde mütemâdiyen buzlu su içmek ve kışda îcab eden mevâki'de kömür yakmak 
için lazım gelen mebâliğ karşılığı emâkini vakf ve tehiyye eyledi. 
 İşte Paşay-ı 'alicenap 999 senesine kadar cami-i şerîfin dâhil-i kısmını tamamıyla 
ikmâl etmiş, sıra hariç kısmına gelmiş idi ki vâsi' bir avlu bırakacak ve avlunun cânib-i 
şimâl ve yesârında bazı kemerler inşâve güzel bir medrese ve daha bazı ebniye-i hayriye 
binâ edecekti. 
 "Kimsenin kandilini sabaha çıkarmaz rûzikâr" hükmü zühûra gelerek 999 senesinde 
idi ki divana İbrahim Paşa kada-i nagihanî gibi Diyarbekir valiliğine tayin olundu. 
 Birçok vükû'ât-ı elîmeden sonra Âmid metmûlânından Recep Ağa ve Alaattin 
Bey’le hicret-i seniye-i hayrü’l-beriyyenin elf-i kâmili zi’l-hiccesi evâhirinde ol zat vahid, 
kalif-i ecel-i kadâ 'azm-i sivâ ahiret eyledi. Merhûm müşârünileyhin gayet cesîm olan 
hanesi cami-i şerîfin cânib-i yemîninde idi. 
 Bu hane-i cesîme 1025 ve 1028 tarihlerinde iki defa Diyarbekir valisi ve ba’de 
sadrazam olup 1031senesinde şehîden vefât eden hırvatiyü’l-asl Dilaver Paşa merhûm bir 
han-ı cesîme tahvîl eylemiş ve cami-i şerîfin mukabilinde binâ eylediği Dilaveriye 
medresesine vakf etmiştir.3 
 Merhum Melik Ahmet Paşa’nın vüku'-ı elîm şehâdeti hakkında bazı tarihlerde 
verilen tafsilât ve Alaattin Bey hakkında dahi reva görülen "Ayyâr", "Fertut-i rûzikâr?" 
gibi ta'birât Deli İbrahim Paşa’nın suret-i tesvilânede vaki' olan iş'ârât-ı had’akârisinden 
me’hûz olup şayân-ı iltifât ve vüsûk değildir. 

                                                
3 Târih-i binâsından bil'l-i'tibâr bu medresede isimleri icâzet-i 'ilmiye silsilenâmelerinde mevcut olan İbrahim el-
Karamanî el-Âmidî ve Mevlana Tavîl Receb el-Âmidî ve tahrîr, şehîr, kasîr Receb el-Âmidî gibi 'ulemâlar neşr-i 'ulûm-i 
'âliye eylediklerinden yetmiş senelik bir müddet zarfında medrese-i mezkûreden haylice 'ulemâ ve fudelâ yetişmekle 
beraber 1099 senesinde medâris-i resmiye sırasına bi’l-idhâl müderrislerine ibtidâ hâric ve dâhil ve mûsıla-i sahn 
itibarları verildi. Recep Efendi'ler talebesinden ve fudelâ-i meşhûreden sabıkan emîn fetvâ-i mansurîzâde Ahmet Efendi 
merhum müftülükle beraber 1093 senesinden 1120 senesine kadar bu medresede müderris bulunduğu ve sene-i 
mezkûrede Bağdat’ta meşhur Mercaniye Medresesi'ne nakl olunduğu halde kabul eylemediği Vakayi-i Fudelâ-i Şeyhî’de 
muharrerdir. Bu medresenin müderrisîn-i ahiresinden birisi de 'ulemâ-i şehîr Küçük Ebubekir Efendi ahfâdından Hacı 
Ragıb Bey merhum idi.    

 Bu bâbda vâkıf-ı hakâyık tafsilât olmak isteyenler: "Hulâsetü’l-Eser Fî A’yâni 
Karni İhdâ 'Aşer" ünvanlı kitap sıhhat nisabda – Deli İbrahim Paşa – bahsine müracaat 
etmelidirler. 
 Paşa’nın derece-i serveti muhayyerü’l-'ükûl bir mertebede idi.  
 Gerçi bunun layıkıyla tayini, gayr-ı kâbil ise de Selanikli Mustafa Efendi tarihinin 
bir mahallinde Alaattin Bey’le Melik Ahmet Paşa’dan dört yüz bin altın teftiş edilmekte 
olduğu muharrer olmasına ve ol zamanki dört yüz bin altının bugünkü hesap ve itibar ile 
bir iki milyon liradan mütecâviz bulunmasına nazaran nasıl yüksek bir servete mâlik 
bulundukları tahmin ve tasavvur olunabilir. 
 Müşârünileyh Melik Ahmet Paşa merhumun derûn-i firdevs nümûnunda evkât-ı 
hamsede her bir tehlîl ve tekbîr zamanında nice nice muvahhidînin rûh-i 'âlîlerine fâtihahâ 
olmakta bulunan böyle bir cami irem-nazîr ve bîmisâl inşâ ve ihyâsına muvaffak olmaları 
hayrât ve hasenâta olan hahoş ve ikdâm-ı 'âlilerine delîl-i mu'azzam ve kâfidir. 
 Bundan otuz ve otuz beş sene evvel memlekette bulunduğum esnada bazı Cuma 
günleri bu cami-i şerîfe gider, edây-ı salavat ederdim. Mürûr-i zaman hasebiyle o 
müzeyyen ve kıymettar çini ve kâşilerin ekserisi yerlerinde sükût etmiş ve sükût ettikçe her 
nasılsa tamirine bakılmayıp birbiri üstüne istif edilmiş olduğundan şu enkaz-ı nâdire 
yığıntısı derûn-i cami-i şerîfin bir hayli mahallini işgâl ve bi’t-tab’ camiin de zînet-i bedi’a-
i dâhiliyesini hayliden hayli tenkîs ve haleldar etmiş idi. 
 Hulasa paşay-ı mağfûr müşârünileyh inşâ eylediği cami-i dilâraya ve gerek iki 
tarîkli olan minare-i bilind ve zibâya üstâd-ı muktediri her bir emek ve kudretini lâyıkıyla 
sarf eylediğinden cami-i şerîfin mezkûr üç asır mukaddem ki elf-i kâmil hudûdunda Âmid 
şehrinde olan sanayi'-i nefîse-i mimariyeye numune-i bîmisâl bir yadigâr kıymettardır. 
 İşte mu'cize-i sa’y ve ikdâmdır ki bir fakir evladını hem şu kadar cesîm bir servete 
vâsıl hem de dünya durdukça hayır ve rahmetle yâd olunacak böyle hayrât-ı 'azîmeye 
muvaffak ve nâil etmiştir. Rahmetu’l-lâhi 'aleyh. 
         Ali Emirî-i Âmidî    

Âmid-i Sevdâ, S. 6, s.81. 

Âmid-i Sevdâ, S. 6, s.82. 

Âmid-i Sevdâ, S. 6, s.83. 

Âmid-i Sevdâ, S. 6, s.84. 

Âmid-i Sevdâ, S. 6, s.85. 

Âmid-i Sevdâ, S. 6, s.86. 

Âmid-i Sevdâ, S. 6, s.87. 

Âmid-i Sevdâ, S. 6, s.88. 
 


